
৬৬
হেমচন্দ্র-গ্রন্থাবলী





এখানে প্রাণীরা দ্বেষ হিংসা ছল
কেহ কভু নাহি জানে।

এখানে নাহিক ষড় ঋতু ভেদ,
সমভাবে সূর্য্যোদয়,

আমার কাননে স্নেহময় প্রাণী
এই স্থানে তারা রয়।”

এত কৈয়ে আশা প্রণয়-কাননে
হাসিয়া করে প্রবেশ,

অতুল আনন্দে মাতিল হৃদয়
হেরিয়া মধুর দেশ।

লতা-গৃহ সেথা হেরি চারি ধারে,
অপূর্ব্ব কিরণময়,

অমরাবতীতে যেন দেব-গৃহ
তারকাভূষিত রয়।

পুষ্পময় পথ, মৃত্তিকা পরশ
নাহি হয় পদতলে;

তরু হৈতে স্বতঃ চারু সুকুমার
পুষ্প পড়ে বৃষ্টি-ছলে।

প্রতি গৃহদ্বারে সুখে চক্রবাক
চকোর ভ্রমণ করে;

বায়ুর হিল্লোলে নিরবধি যেন
সুধাধারা সেথা ঝরে।

শোভে তরুরাজি সে প্রদেশময়
ধরে অপরূপ ফুল,

অপূর্ব্ব প্রকৃতি অবনী-ভিতরে
নাহিক তাহার তুল;

যত ক্ষণ থাকে শাখার উপরে
শোভামাত্র দৃষ্টি তার,

মধুর সৌরভ বহে সে কুসুমে
গাঁথিলে হৃদয়ে হার;

